
ҠЫШ, ҠЫШҠЫ ТӘБИҒӘТ ТУРАҺЫНДА ШИҒЫРҘАР   

 

ҠЫШ  

Кемдер, селтәр биҙәк яһап,  

Тәҙрәгә һуҙа ҡорған.  

Мамыҡтай ҡарҙар яуҙырып,  

Түшәй аҡ, йомшаҡ юрған.  

Ҡуян тунын алмаштырған,  

Хәҙер ул ап-аҡ ҡына.  

Яңы йылға яңы кейем  

Кейҙем, ти ҙә маҡтана.  

(Г.Яҡупова)  

 

ТЫШТА ҠАР ЯУА  

Тышта ҡар яуа,  

Ниндәй саф һауа!  

Әйҙә сығайыҡ,  

Сана шыуайыҡ;  

Ҡырға барайыҡ,  

Юлдар ярайыҡ.  

Биттәр ал булһын,  

Күңелле ял булһын!  

(Ҡ.Даян)  

 

ҠЫШ  

Ап-аҡ ҡына ҡар яуған  

Бөтә ерҙе ҡаплаған,  

Юл ситендә ялтырай -  

Көмөш түгелгән буғай.  

Баҫыуҙар ҙа аҡтан ғына  

Ябынған ҡарҙан юрған.  

Ваҡыт еткәс мул уңышлы —  

Йәшелдән булыр ҡорған.  

(Ф.Дәүләтсурина)  

 

ОСА КҮКТӘ  

Оса күктә, оса күктә  

күбәләкме, ҡармы?  

Йәй ҙә үтте, көҙ ҙә үтте,  



шундай ваҡыт бармы?  

Бар икән, бар икән,  

Яуғаны аҡ ҡар икән,  

Ҡар икән, ҡар икән,  

Шундай ваҡыт бар икән.  

(Х.Ғиләжев )  

 

ҠАР ЯУА  

Мамыҡ ҡар яуа,  

Шундай саф һауа.  

Саналар һөйрәп,  

Беҙ киттек тауға.  

Саналар оса,  

Ҡаршы ел выжлай.  

Ә шатлыҡ беҙҙең  

Күкрәккә һыймай.  

Кемдәр ҡурҡмайҙар  

Елдән, һыуыҡтан,  

Шулар барыһы  

Тау шыуа сыҡҡан.  

(Ш.Бикҡолов)  

 

ҠЫШ  

Таң менән тышҡа сыҡһам,  

Ап-аҡ булған ер өҫтө.  

Ҡайҙан алған ҡыш-рәссам  

Шундай яғымлы төҫтө?  

Ағастарҙың буйына  

Мамыҡ шәлен ураған.  

Ихатаның алдына  

Ҡарҙан тауҙар бураған.  

Тәҙрәләрҙең ситенә  

Тау-ҡырҙарҙы төшөргән.  

Ҡыйыҡтарҙың башына  

Аҡлы-күкле төҫ өргән.  

Төн буйы алһыҙ-ялһыҙ  

Биҙәгән тирә-яҡты.  

Тик шыршыларға ғына  

Еткермәй ҡалған аҡты.  



(Р.Сөләймәнов)  

 

ҠАР ЯУА  

Ҡар яуа,  

Ҡар яуа,  

Ҡарға тулған  

Бар һауа.  

Ҡар яуа,  

Ҡар яуа,  

Өҫтөбөҙгә күк ауа!  

Йомшаҡ ҡарҙы,  

Ынйыларҙы  

Өҫтөбөҙгә түк, һауа!  

Бына ниндәй  

Икән күк:  

Унда ҡары, еле күп!  

Ҡар бөртөгө –  

Ябалаҡ,  

Ҡайҙа остоң ҡабалан?  

Ҡар яуа,  

Ҡар яуа,  

Йәнгә сихәт һәм дауа!  

(Т.Искәндәриә)  

 

ҠЫШ  

Өйөрөлөп - өйөрөлөп,  

Яуа аҡ ҡарҙар.  

Йомшаҡ мамыҡҡа төрөндө  

Яландар, ҡырҙар.  

Тау баштары, йылға-күлдәр  

Ябынды юрған.  

Ағастарға, селтәрләнеп,  

Эленде ҡорған.  

Ҡарһылыуҙың ынйылары  

Һибелә күктән.  

Тыуған еремдең биҙәге –  

Ҡыш инде күптән.  

(М.Тайсина)  

 



МАТУР КӨН  

Ынйы- ынйы ҡарҙар яуа,  

Ғәжәп матур көн бөгөн.  

Ҡулға тотоп алғы килә  

Ҡарҙың һәр бер бөртөгөн.  

Бәүеле- бәүелеп төшә,  

Ҡар яуа- матур ниндәй!  

Әйтерһең дә, кемдер күктә  

Ҙур иләктән он иләй.  

(С.Әлибай)  

 

ҠЫШ  

Ҡыш булғас,  

Ҡар яуғас,  

Бар ағас,  

Яланғас!..  

Ҡыш үтер,  

Ҡар бөтөр,  

Бөтә ер  

Кейенер!..  

(Р.Ғарипов)  

 

ҠАР БӨРТӨГӨ  

Мин кескәй ҡар бөртөгө,  

Аҡ ҡына, йомшаҡ ҡына.  

Мине күреп ҡалам тиһәң,  

Көтөп торсо саҡ ҡына.  

Мин кескәй ҡар бөртөгө,  

Ем-ем осамын гелән.  

Ҡарһылыуҙың, Ҡыш бабайҙың  

Ҡайҙа икәнен беләм.  

(Ә. Таһирова)  

 

БУРАН  

Урамда буран,  

Мин өйҙә торам,  

Тәҙрә аша  

Тик ауыҙ йырам.  

Эй, ел выжылдай  



Буран геүелдәй,  

Асыулы бесәй  

Кеүек мырылдай.  

(Ғ.Туҡай)  

 

ШАЯН ЕЛ  

Зәңгәр күктә аҡ болот  

Ағыла офоҡ тулып.  

Ынйы ҡарҙарҙы ҡоя,  

Елдәр һыҙғырып ҡуя.  

Ергә төшкәс, аҡ ҡарҙарҙы  

Ҡыуалатып йөрөтә.  

Бәләкәстәргә шыуырға  

Һырынты өйөп китә.  

(Ә.Әсәҙуллина)  

 

БУРАН  

Өҫтөмдә - ҡалын юрған.  

Ябынған тәҙрә ҡорған.  

Тышта ел көрттәр һырған,  

Һепертеп килеп ҡырҙан.  

Эй, буран, буран, буран...  

Әсәйем япты юрған.  

Күҙемә монар тулған.  

Эй, буран, буран, буран,  

Тыныс йоҡо, тим, туған!  

(Т.Искәндәриә)  

 

ЕР ЙОҠОҺО  

Ҡырға аҡ ҡарҙан  

Юрған ябылған,  

Ер яҙға саҡлы  

Йоҡоға талған.  

Ул тормаҫ, йоҡлар  

Ҡыштар үтмәйсә,  

Көньяҡтан ҡоштар  

Ҡайтып етмәйсә.  

Ер йоҡлай тыныс,  

Күреп тәмле төш,  



Уяныр әле,  

Туҡта, үтһен ҡыш.  

(Ғ.Туҡай)  

 

ҠЫШ  

Ағастарҙың кейемдәрен  

Көҙ алып ҡалды сисеп,  

Улар һалҡын көндәрҙә һуң  

Түҙерҙәр инде нисек?  

Ҡыш килгәс тә хайран ҡалды,  

Урманға баҡты йәлләп.  

Ағастарға яба һалды,  

Аҡ мамыҡтан шәл бәйләп.  

Бер көндө урман буйына  

Һалып ҡуйҙы һырынты, -  

Бына шулай ағастарҙың  

Аяғы лы йылынды.  

(С.Әлибай)  

 

ҠЫШ  

Бөтә ер аҡ: ҡырҙар, тау баштары,  

Әйтерһең, ер аҡ шәл ябынған.  

Ағастарға муйыл сәскәһендәй  

Тәлгәш-тәлгәш суҡтар тағылған.  

(Ф.Рәхимғолова)  

 

ҠЫШ  

Ерҙең өҫтө ап-аҡ, ап-аҡ,  

Эй, ҡар яуған да яуған.  

Яландар, ҡырҙар, урмандар  

Шул ҡар аҫтында ҡалған.  

Эштән арып ятҡан кеүек,  

Тынғандар инде ҡырҙар.  

Мамыҡ юрғанға төрөнөп.  

Хәл йыя төҫлө улар.  

Ҡояш та ялда шикелле,  

Йылытмай ерҙең өҫтөн.  

Сығып ҡырҙарҙы ҡарай ҙа  

Тиҙ генә ята төҫлө.  



Ә елдәр йөрөй маһайып,  

Ыжғыра ла һыҙғыра.  

Ер өшөһөн тигән кеүек,  

Ҡырҙарҙы пыр туҙҙыра.  

Яланғас ҡала ер йөҙө,  

Һалҡындан китә туңып.  

Ә ҡояш хәлһеҙ шикелле,  

Йылыта алмай уны...  

(Н.Нәжми) 


